ՀԻՄՆԱՎՈՐՈՒՄ
«Հայաստանի Հանրապետության կառավարության 2003 թվականի հունվարի 23-ի թիվ 175-Ն որոշման մեջ փոփոխություններ և լրացումներ կատարելու մասին» ՀՀ կառավարության որոշման նախագծի ընդունման 

1. Ընթացիկ իրավիճակը և իրավական ակտի ընդունման անհրաժեշտությունը
Ոստիկանության ծառայողին ներկայացվող առողջական վիճակի հետ կապված պահանջները գործող իրավակարգավորումների համաձայն սահմանված են ՀՀ կառավարությանն առընթեր ՀՀ ոստիկանության պետի 16.05.2003թ. թիվ 6-Ն և ՀՀ առողջապահության նախարարի 19.03.2003թ. թիվ 361-Ն համատեղ հրամանով: Սակայն «Ոստիկանությունում ծառայության մասին» օրենքի 11-րդ հոդվածի 3-րդ մասի համաձայն՝ անհրաժեշտ է այդ պահանջները սահմանել կառավարության որոշմամբ: Ուստի Հայաստանի Հանրապետության կառավարության 2003 թվականի հունվարի 23-ի թիվ 175-Ն որոշման մեջ կատարվում են լրացումներ և փոփոխություններ՝ օրենքի դրույթներին համապատասխանեցնելու անհրաժեշտությամբ պայմանավորված: 
Միաժամանակ, անհրաժեշտություն է առաջացել վերանայելու ոստիկանությունում ծառայությանը խոչընդոտող հիվանդությունների և ֆիզիկական թերությունների ցանկը՝ հաշվի առնելով, որ ընդունումից ի վեր այն որևէ փոփոխության չի ենթարկվել, մինչդեռ դրանում նախատեսված հիվանդությունների անվանումները տարիների ընթացքում փոփոխվել են, փոխվել են նաև ոստիկանության ստորաբաժանումների և պաշտոնների անվանումները, որոնց հաշվառմամբ էլ նախատեսված են պիտանիության չափանիշները:
2. Կարգավորման նպատակը և բնույթը 
Նախագծով սահմանվում են ոստիկանության ծառայողին ներկայացվող առողջական վիճակի հետ կապված պահանջները, վերանայվում է ոստիկանությունում ծառայությանը խոչընդոտող հիվանդությունների և ֆիզիկական թերությունների ցանկը՝ դրանք համապատասխանեցնելով Առողջապահության համաշխարհային կազմակերպության հիվանդությունների միջազգային դասակարգչի 10-րդ վերանայված տարբերակին (ՀՄԴ-10): Նախագծով հստակ տարանջատվում են ոստիկանական տարբեր ծառայություններում պաշտոնի նշանակման համար առողջական վիճակին ներկայացվող պահանջները (այդ թվում՝ մեղմացման միտումով): Միաժամանակ, նախագծով վերացվում են կոռուպցիոն ռիսկերը՝ ծառայության համար պիտանելիությունն անհատականորեն որոշելու հնարավորությունը բացառելու միջոցով:
«Հայաստանի Հանրապետության կառավարության 2003 թվականի հունվարի 23-ի թիվ 175-Ն որոշման մեջ փոփոխություններ և լրացումներ կատարելու մասին» ՀՀ կառավարության որոշման նախագծի ընդունմամբ պետական բյուջեում ծախսերի և եկամուտների էական ավելացում կամ նվազեցում չի նախատեսվում:

3. Նախագծի մշակման գործընթացում ներգրավված ինստիտուտները և անձինք
Նախագիծը մշակվել է Ոստիկանության կողմից:
4. Ակնկալվող արդյունքը
[bookmark: _GoBack]Որոշման նախագծի ընդունմամբ կապահովվի «Ոստիկանությունում ծառայության մասին» օրենքի պահանջի կատարումը, ինչպես նաև կհստակեցվեն ոստիկանության ծառայողներին ներկայացվող առողջական վիճակի հետ կապված պահանջները:

